
Reesverhalen

1. 	Liest den Titel an d’Aleedung zum Interview. Wat fir Froen erwaart 
Dir Iech am Interview? Deelt Är Iddie mat der Klass.

Eleng reesen - gewosst wéi!  
En Interview mam Dina Sosa.

D’Weltebummlerin Dina Sosa ass ëmmer solo ënnerwee, sief et um Moto oder mat 
hirem Camper. Mëttlerweil schreift si Bicher fir Leit, déi gär eleng reesen, a virun 
allem fir déi, déi nach net vill Erfarung domat hunn. Am Interview erkläert si, wat 
si esou um Elengreese faszinéiert, a gëtt och e puer gutt Tipps.
De Reesmagasinn Op der Rull huet sech mam Dina ënnerhalen.

2. 	Liest a lauschtert am Interview fir d’éischt d’Froen, déi de Reesmagasinn  
dem Dina Sosa gestallt huet. Vergläicht se mat Ären Iddien.

RM: Dina, Camping ass nees Kult a Campingcare sinn 
nees ganz „in”. Och Dir sidd am léifste mam Camper 
ënnerwee. Wat faszinéiert Iech esou un där Aart a Weis, 
fir ze reesen?

DS: Fir mech bedeit esou ee Roadtrip am Campingcar 
maximal Onofhängegkeet an domat och Fräiheet. Ech 
sinn domat iwwerall doheem, well ech hunn alles, wat 
ech brauch. An engem Camper huet een natierlech dee 
meeschte Luxus, zum Beispill e richtegt Bett, eng Plaz 
fir ze kachen, eventuell esouguer eng Dusch an eng 
Toilette. Et hänkt ganz dervun of, wéi eng Prioritéiten 
een huet, et brauch ee kaum Kompromësser anzegoen 
an et kann ee ganz entspaant reesen. E bëssen anescht 
ass dat, wann ee mam Auto oder mam Moto a mam Zelt 
ënnerwee ass. 

RM: Wat bei Iech jo speziell ass, dat ass, datt Dir ëmmer 
eleng reest. Wat ass fir Iech de Reiz, dat Besonnescht 
dodrun? 

DS: Wann ech eleng ënnerwee sinn, kréien ech vill méi 
liicht Kontakt mat Eenheemeschen oder anere Leit, déi 
reesen, wéi an enger Grupp oder zu zwee. 

Fir mech gëllt: Et ass iwwerall schéin. Wie mat engem 
Laachen am Gesiicht duerch d’Welt reest, kënnt 
iwwerall gutt un. Wann ech de Mënsche frëndlech, 
virwëtzeg, oppen, interesséiert, opmierksam a gutt 
gelaunt begéinen, da ginn ech genau sou empfaangen. 
Ech brauch also net vill, fir eleng op d’Rees ze goen an 
iwwerall doheem ze sinn: mäi Gefier an de Bléck an déi 
wäit Welt.

RM: Wat fir Tipps kéint Dir engem ginn, deen nach ni 
eleng gereest ass?

DS: Ech kann nëmme recommandéieren, de Courage 
ze hunn, fir eleng ze verreesen. Schonn eleng, well een 
dobäi sou vill léiere kann. Dozou gehéiert och, sech mol 
dreiwen ze loossen an op seng bannenzeg Stëmm ze 
lauschteren, méiglechst wéineg ze plangen a sech Zäit ze 
huele fir alles. Zum Beispill net déi éischtbescht Plaz fir 
ze iwwernuechten huelen, mee e bësse ronderëmfueren, 
kucken, mat Leit vun do schwätzen, an dann eréischt 
erauswielen. A wann ee mol a Schwieregkeete geréit: 
net direkt opginn! Meeschtens fënnt een eng Léisung. 
An dat Wichtegst ass: Et soll ee sech Zäit loossen, fir ze 
genéissen.

RM: A ganz konkreet beim Reese selwer?

DS: Reng praktesch gesinn gëtt et natierlech sou 
munches, wat een derbäi sollt hunn. Dat Wichtegst 
ass menger Erfarung no tatsächlech eng Schëpp, fir 
sech am Noutfall op enger sandeger Pist befreien ze 
kënnen. Et sollt een och ëmmer oppassen, ob een an 
enger Géigend mat Handyempfang ass, dat ass an 
ofgeleeëne Géigenden net ëmmer de Fall. Ausserdeem 
sollt ee säi Gefier vu banne sou séchere kënnen, dass 
een et net vu bausse kann opkréien. Generell ass et 
natierlech unzeroden, ëmmer gutt opzepassen a sech 
de lokale Conditiounen unzepassen.

RM: Dir reest jo lo ëmmer motoriséiert. Musst Dir 
Iech do mat der Technik gutt auskennen?

PS: Also e bëssen technesch Kenntnisser sinn net vu 
Muttwëll, mee sou super gutt kennen ech mech och net 
aus. Ganz wichteg ass et natierlech, wann ee sou wéi 
ech eleng verreest, ze wëssen, wat fir Hëllefsdéngschter 
een am Noutfall kontaktéiere kann. 

RM: Wat war da bis elo déi abenteuerlechst Hëllefs-
aktioun, déi Dir erlieft hutt?

DS: Dat war d’lescht Joer op enger Biergstrooss an 
Albanien. Ech si mat mengem Camper op enger ganz 
géier Strooss hänke bliwwen an hannerzeg an e Gruef 
gerutscht. Ech koum net méi eraus, ech houng fest. Ee 
Gléck koumen do grad zwee Motorradfuerer laanscht. 
Si hu versicht, mech do erauszekréien, mee et ass 
hinnen net gelongen. Ee vun de Motorradfuerer ass 
dunn an e Biergduerf Hëllef siche gefuer. Hie koum 
mat enger Jeep an enger albanescher Famill zeréck. 
Zesummen hu se mech dunn, mathëllef vun engem 
Seel, do erausgezunn. Do hat ech wierklech immens 
Chance!

RM: An dann nach eng lescht Fro: Wéi soll ee sech 
verhalen, wann een ënnerwee eng Pann huet?

DS: Fir d’alleréischt: roueg bleiwen! An iwwerleeën, 
wat déi verschidden Optioune sinn, déi een an 
dëser Situatioun huet. Wat super ass, wann ee mam 
Wunnmobil ënnerwee ass: Et huet ee jo am Prinzip 
alles dobäi, Iessen, Gedrénks, e Bett. Dat heescht, et 
gëtt normalerweis kee groussen Zäitdrock. Wichteg 
ass natierlech , wéi gesot, dass een anzwousch uruffe 
kann, fir Hëllef ze kréien. Bis elo hat ech nach ëmmer 
Chance.

3. 	Liest elo den Interview ganz. Wat sinn der Madamm Sosa no d’Virdeeler vum  
Elengreese mam Camper? A wat sinn hir Recommandatiounen, wann een esou eng Rees 
wëll maachen? Markéiert dës Informatioune mat zwou verschiddene Faarwen am Text. 

4. 	Vergläicht elo mat Ärem Noper / Ärer Nopesch an notéiert zesummen an engem 
klenge Resumé d’Virdeeler an d’Recommandatiounen aus dem Text. Orientéiert 
Iech un dëse Sazufäng, fir Äre Resumé ze strukturéieren, a completéiert se mat 
den Informatiounen aus dem Text.

E wichtege Virdeel, deen d’Dina Sosa ernimmt, ass ... 
Wann een eleng reest, ...
Ausserdeem …

Fir d’Rees u sech recommandéiert si, …
Et soll een (net) ...
Et ass wichteg, ...
Wann een a Schwieregkeete geréit, soll een (net) ...

5. Reese wéi d’Dina Sosa, wier dat eng Optioun fir Iech? Diskutéiert am Grupp. 

Ech géing ni eleng reesen! An dir?

Ech hunn dat scho gemaach a ganz flott 
Erfarunge gemaach. 

Wéini war dat dann? A wuer bass 
du gereest?

Ma dat war ... 

A firwat ass d’Elengreese fir dech 
keng Optioun?

ënnerwee sinn

Aart a Weis (f)

Onofhängegkeet (f)

Fräiheet (f)

Kompromësser agoen

Reiz (m)

dat Besonnescht (n)

en Eenheemeschen (m), 
Eenheemescher (pl)

gutt ukommen

empfänken

sech dreiwe loossen

bannenzeg Stëmm (f)

éischtbescht

a Schwieregkeete geroden

Géigend (f)

ofgeleeën

Et ass net vu Muttwëll.

abenteuerlech

géi

geléngen

4. 	Vergläicht elo mat Ärem Noper / Ärer Nopesch an notéiert zesummen an engem 
klenge Resumé d’Virdeeler an d’Recommandatiounen aus dem Text. Orientéiert 
Iech un dëse Sazufäng, fir Äre Resumé ze strukturéieren, a completéiert se mat 
den Informatiounen aus dem Text.

Zum Beispill:
E wichtege Virdeel, deen d’Dina Sosa ernimmt, ass, datt ee fräi an onofhängeg ass, 
wann ee mat engem Camper ënnerwee ass. Et huet een alles dobäi, wat ee brauch, an et 
kann ee ganz entspaant reesen.
Wann een eleng reest, da kritt ee méi einfach Kontakt mat anere Leit, déi och reesen, 
oder mat Eenheemeschen. 
Ausserdeem kann een hirer Meenung no op esou enger Rees vill léieren.  

Fir d’Rees u sech recommandéiert si, méiglechst wéineg ze plangen a sech Zäit fir alles 
ze huelen. 
Wat d’Sécherheet betrëfft, soll een awer natierlech gutt oppassen a sech de lokale 
Conditiounen upassen. 
Et soll ee fir verschidden Noutfäll preparéiert sinn an ëmmer oppassen, wéi den 
Handyempfang ass. Et ass ganz wichteg ze wëssen, wat fir Hëllefsdéngschter een am 
Noutfall kontaktéiere kann. Ausserdeem soll ee säi Gefier vu bannen esou séchere 
kënnen, datt een et net vu bausse kann opkréien.
Wann een a Schwieregkeete geréit, soll een net direkt opginn. Et soll ee roueg bleiwen 
an iwwerleeën, wat déi verschidden Optioune sinn. 


